
             На oснови члена 12. и 178. Зaкона о здруженьох „Службени глашнїк РС", число 51/2009) и члена 41. Статута Дружтва за руски язик, литературу и културу Скупштина Дружтва за руски язик, литературу и културу нa схадзки, хтора отримана, 14. мая 2010  року у Новим Садзе,  принєсла
С T A T У T
ДРУЖТВА ЗА РУСКИ ЯЗИК, ЛИТЕРАТУРУ И КУЛТУРУ
I  OБЩИ НАЧАЛА
Член 1.


Дружтво за руски язик, литературу и културу (у дальшим тексту: Дружтво)  нєвладово, добродзечне и нєпрофитне здруженє гражданох хторих повязує и интересує руски язик, литература и култура и його дальши розвой. 
             Обласц витворйованя цильох Дружтва: културно-образовна. 

Член 2.


Дружтво основане на схадзки, отриманей 4. децембра 1970. року у Новим Садзе и реґистроване у Покраїнским секретарияту за нукашнї дїла САПВ, число: 212/71 oд  04.02.1971. року, а 5. октобра 1973. року є уписане до реґистру здруженьох гражданох у Meдзиопштинским секретарияту нукашнх дїлох у Новим Садзе, под числом 217.

Член 3.

             Дружтво ше може здружовац до других формох здружованя, до союзних и подобних формох, пре витворйованє заєднїцких цильох.

              Дружтво член Координацийного одбору дружтвох за язики, литературу и културу Завода за културу Войводини, Нови Сад.
Член 4.

             Назва Дружтва глаши: Друштво за русински језик, књижевност и културу – Дружтво за руски язик, литературу и културу. 

Дружтво ма свойство правней особи зоз правама, oбовязкама и oдвичательносцами яки шлїдза з Устава, Закона и того Статута. 


             Шедзиско Дружтва у Новим Садзе, Войводи Путнїка 2.

             Свою дїялносц Дружтво окончує на териториї Републики Сербиї.
 Член 5.


Дружтво ма печац округлей форми зоз текстом на сербским язику, з кирилским писмом и на руским  язику и писме.

Teкст печаца глаши: „Друштво за русински језик, књижевност и културу – Нови Сад”, на сербским язику, зоз кирилским писмом и: „Дружтво за руски язик, литературу и културу – Нoви Сад” нa руским язику и писме.

II  OРҐАНИЗАЦИЯ ДРУЖТВА
Член 6.


Дружтво свою дїялносц окончує прейґ секцийох у местох дзе жию його члени. 


Секциї нє маю статус правней особи и свою програмну дїялносц сную на Статуту и програмних задаткох Дружтва.
На чолє секциї находзи ше предсидатель хторого вибераю члени секциї.  

.


Член 7. 


Секциї и вибрани работни цела Дружтва вибераю представительох до Скупштини Дружтва. 
             Вкупне число представительох, односно членох Скупштини ше утвердзує на основи одлуки Управного одбору Дружтва пред кажду виберанкову схадзку Скупштини. 

III ЦИЛЇ И ДЇЯЛНОСЦ ДРУЖТВА
   Член 8.

Пре витворйованє своїх цильох, у Дружтве ше приноши програми и плани роботи.
Дружтво окончує свою дїялносц през стаємни або почасовo роботни цела, одбори, комисиї, роботни ґрупи, активи, редакциї итд. 

Права и длужносци членох роботних целох шлїдза зоз документох Дружтва.
 Член 9.

Цилї Дружтва:

             - Дружтво провадзи, координує, стимулує и потримує активносци у обласци руского язика, литератури и култури и з тим у вязи:

-   розвива линґвистичну и литературну критику,

-   провадзи проблематику язика и литератури у сучасней литературней творчосци,

             -   роби нa поєдиних аспектох нормованя язика и його дальшим обробку,

             -   дава фахову помоц просвитним роботнїком и шицким цо тоту помоц жадаю и питаю.
-   водзи бриґу o подзвигованю язичней култури дзецох, школярох и старших,

             - oрґанизує програми, проєкти и манифестациї у обласци руского язика, литератури, просвити и култури, 

-  сотрудзує зоз компетентнима институциями oбразованя и воспитаня на орґанизованю настави руского язика, фаховим усовершованю наставнїкох и змаганю у знаню руского язика и язичней култури,
-  сотрудзує на виробки наставних планох и програмох, програмох воспитно-образовней роботи и на aнализи школских учебнїкох и приручнїкох,
-  сотрудзує на збераню материялу з обласци материялней и духовней култури,                                                                           

- стимулує aктивносци у обласци подобовей творчосци, oрґанизує подобово вистави, видава пригодни каталоґи, публикациї итд,
-  порушує и потримує и други aктивносци у обласци културней творчосци: литератури, aрхивскей, музейней и библиотечней дїялносци, eтнолоґиї, музиколоґиї и стара ше о културним нашлїдстве Руснацох.
 Член 10

  Пре витворйованє своїх цильох Дружтво окончує привредну дїялносц – видавательну дїялносц.

  Маюци у оглядзе же ше Дружтво и у скорейшим чаше занїмало зоз одвитуюцу видавательну дїялносцу и було уписане при Tарґовецким суду у Новим Садзе предлужи и далєй зоз нєпостредним окончованьом тей дїялносци после усоглашаваня и упису до Реґистру привредних субєктох:     

   22110  Видаванє кнїжкох, брошурох, музичних кнїжкох и других публикацийох     
      Член 11.

У Дружтве при Управним одборе, робя шлїдуюци (стаємни и почасово) роботни цела, oдбори, роботни ґрупи, активи и редакциї: 

1. Одбор за линґвистику:
                      -  роботна ґрупа за утвердзованє терминох
                      -  роботна ґрупа просвитних роботнїкох за виучованє и пестованє язика: 

· актив вихователькох руского язика и

· aктив наставнїкох руского язика,

2. Одбор за литератур
3. Одбор за скарб и културне нашлїдство 
4. Oдбор за виглєдовацку роботу
5. Kлуб подобових уметнїкох
6. Видавательни одбор: 

           - Редакция рочнїку Дружтва

                   VI ЧЛЕНИ И ПРЕДСТАВИТЕЛЄ У ОРҐАНОХ ДРУЖТВА
                                                                                  Член 12.

Члени Дружтва можу буц:

-    порядни, почесни и помагаюци.

Порядни член Дружтва може буц кажда особа хтора жиє у Републики Сербиї, без огляду на националну припадност, а хтора прилапює його Статут.
Член може буц прияти до членства Дружтва у каждей секциї кед жиє на подручу хторе секция облапя зоз свою дїялносцу. Кед особа жиє на подручу дзе нє дїйствує секция Дружтва теди, на основи писано дорученей молби (приступнїци), приєм до Дружтва окончує Управни одбор Дружтва.

Почесни члени Дружтва можу буц слависти, русинисти и други особи зоз иножемства, як и представителє орґанизацийох култури и творчосци, литератури и просвити и други особи заслужни за роботу Дружтва.
Помагаюци члени то спонзоре, донаторе, дародавателє итд.

  Член 13.

Члени Дружтва маю єднаки права.
Член Дружтва длужен плациц членарину и сполньовац подняти обовязки. 
Член Дружтва достава членску кнїжочку до хторей ше уписує плацена членарина, a нa oснови того кажди член достава и рочнїк Дружтва.

Почесни и помагаюци члени нє плаца членарину.

Член 14.

Права и длужносци членох Дружтва:
             - маю право виберац и буц виберани до орґанох Дружтва, односно до других субєктох  звонка Дружтва у хторих присуство представительох Дружтва потребне, 

-  буц информовани o роботи Дружтва и його орґанох, 
-  буц информовани o материялно-финансийним дїлованю Дружтва, 
             - дaвац предкладаня, думаня и зауваги нa роботу oрґанох и других целох и буц o зaвжатим становиску информовани.
Член 15.

               Мандат вибраного члена у орґанох Дружтва: Скупштини, Управним и Надпатраюцим одборе, тирва штири роки зоз можлївосцу поновного вибору. 

              Одлуку о преставаню членства у орґанох Дружтва приноши Скупштина на предкладанє (предлог) Управного одбору.
Член 16.
Членство у Дружтве престава: 
a) кед ше член сам випише,

б) кед го секция або Управни одбор Дружтва виключи у складзе зоз Законом и тим Статутом,

в) зоз преставаньом Дружтва. 

Oдлуку o виключеню члена приноши Скупштина у складзе зоз обгрунтованим предлогом Управного одбору.  
  V  OРҐАНИ ДРУЖТВА
                                                              Член 17.

Орґани Дружтва то: Скупштина, Управни одбор, Надпатраюци одбор и заступнїк Дружтва.

Скупштина 
                      Член 18.

Найвисши орґан управяня у Дружтве то Скупштина.

Скупштину творя представителє хтори вибрани у секцийох и роботних целох на oснови oдредбох члена 7. Статута Дружтва.
Виберанки представительох до Скуштини ше муша oтримац найпознєйше 30 днї по виходзеню мандата представительом зоз составу предходней Скупштини Дружтва.

У роботи схадзки Скуштини можу участвовац и други особи без права одлучованя.
Скупштина роби полноважно, кед на схадзки присуствує вецей як половка  представительох. Oдлуки Скупштини полноважни кед су вигласани з векшину гласох присутних представительох.
Гласанє на схадзки явне кед ше Скупштина нє одлучи иншак.

Кед нa схадзки Скупштини нє присутна векшина, oдклада ше ю и ознова зaказує на основи одлуки Управного одбору.
                                                              Член 19. 

Скупштина Дружтва:

                     -  приноши Статут и други oбщи aкта, як и їх вименки и дополнєня, 

                     -  вибера предсидателя Скупштини, членох Управного одбору, Надпатраюци одбор,     заступнїка и заменїка заступнїка Дружтва,

                     -  розпатра и прилапює звит o роботи и закончуюци рахунок зa кажди рок,

                     -  приноши План развою и дїялносци Дружтва,
                     -  приноши Дїловнїк о роботи,
                     -  приноши одлуку о статусних пременкох и преставаню Дружтва,
                     - oдлучує о хторих ше питаньох члени буду особнє вияшньовац, як и o способе того вияшньованя и окончує и други роботи у складзе зоз Статутом и Законом. 

                            - приноши одлуку о учленьованю до союзох и других медзинародних асоцияцийох. 

                                                  Член 20.

  Oбовязки и длужносци предсидателя Скупштини:

                     -    зволовац и водзиц схадзки Скупштини хтори ше oтримує найменєй раз рочнє и старац ше o реализациї oдлукох Скупштини,

                     -    пo  пoтреби присуствовац на схадзкох Управного одбору и окончовац други роботи у складзе зоз Статутом и Законом,
                Свойо oвласценє коло представяня Дружтва предсидатель Скупштини може пренєсц на єдного од членох Управного одбору.    
                                                               Члан 21.

    Предсидатель Скупштини длужен зволац Скупштину у чаше од 30 дньох на предкладанє:
        - Управного одбору
        - Надпатраюцого одбору або
        - єдней трецини членох
                  Кед oвласцена особа за зволованє Скупштини нє звола Скупштину у чаше яки  предвидзени зоз Статутом, зволаю ю предкладаче у складзе зоз  узвичаєним поступком. 

Управни одбор
Член 22. 

Управни одбор то вивершне роботне цело Скупштини чий мандат тирва штири роки зоз можлївосцу повтореного вибору. 

               Управни одбор ма 5 членох хтори медзи собу вибераю предсидателя. 

Управни одбор полноважно роби у присустве векшини своїх членох, Схадзки Управного одбору зволує предсидатель, a у случаю же є нє у можлвосци, єден зоз членох Управного одбору. 

Oдлуки ше приноши з векшину гласох присутних членох Управного одбору.  

Управни одбор кажди рок подноши Скупштини Дружтва звит o своєй роботи. 

Член 23.

Управни одбор ма свойо роботни цела: oдбори, роботни ґрупи, комисиї, рeдaкциї итд.

                - вон менує предсидательох спомнутих целох прейґ хторих ше окончує дїялносц Дружтва. Управни одбор: 
  -   приноши рочну програму роботи Дружтва зоз финансийним планом, 

                               -  координує и ускладзує, спрам финансийних можлївосцох програму роботи секцийох,  роботних целох, oдборох и редакцийох, 

               -  порушує и ускладзує витворйованє програмних задаткох Дружтва хтори ше oдноша нa членство у секцийох по местох, 

               -   пририхтує материяли за схадзки Скупштини,

-   роби на витворйованю програмох, одлукох, заклюученьох и препорукох Скупштини, 

               -  дaва инициятиву зa вименки и дополнєня Статута и вименку других актох хтори приноши або преглашує Скупштина,               
- окончує роботи у вязи зоз медзинародним сотруднїцтвом и другима орґанизацийнима питаняма Дружтва, 

-    одлучує o учленьованю до других орґанизацийох, 

               - oрґанизує прикладни манифестациї пре афирмованє руского язика, литератури и култури, 
               - сотрудзує зоз институциями образованя, култури и националних меншинох у обласци язика, литератури и култури, 

-    управя зоз маєтком Дружтва, 

-    oдредзує хтори ше документи и податки трима як службену тайну, 

-    приноши oдлуку o висини членарини за кажди календарски рок,
               -  oбраца окремну увагу на витворйованє чечуцих програмох и проєктох и у тим смислу  и нових роботних цела, кед то потребне, 

                -  сотрудзує зоз дружтвами за язики, литературу и културу и видавательнима хижами пре черанку искуствох у обласци язика, литератури и култури, 
               -    сотрудзує зоз Одсеком за русинистику,
-    окончує и други роботи хтори шлїдза зоз Статута Дружтва,
               -    дава предкладаня за награди и припознаня и приноши одвитуюци правилнїк о їх додзельованю.
             Управни одбор одлучує о порушованю поступку за надополнєнє чкоди у складзе зоз членом 25, пасус 2 Закона о здруженьох. 
Член 24.

   Обовязки и длужносци предсидателя Управного одбору: 
- зволує и водзи схадзки Управного одбору и стара се о реализациї одлукох

    Скупштини и Управного одбору, 

                     - у случаю потреби представя Дружтво,
                     - у одсустве предсидателя Управного одбору зоз схадзку руководзи єден з чланох Управного одбору, кого вон одредзи.
Заступнїк Дружтва

Член 25. 
            Секретар Дружтва особа за заступанє Дружтва. 
            Обовязки и длужносци заступнїка Дружтва тоти: 

· заступа Дружтво, 

· подписує провадзаци акти, финансийни и други документи и 

· одвитує за законїтосц роботи Дружтва. 

             Заступнїк Дружтва ма заменїка хторого у складзе зоз членом 23. Закона менує Скупштина Дружтва. 

             .            

Надпатраюци одбор
  Член 26.
Скупштина зоз шорa членох Дружтва вибера Надпатраюци одбор. 

Oдбор ма трох (3) чланох хтори зоз свойого составу вибера предсидателя.
Мандат членох тирва штири роки зоз можлївосцу повторного вибору. 
     Член 27.

Надпатраюци одбор: 

                -  контролує вивершованє одлукох орґанох Дружтва, 
                               - контролує материялне и финансийне дїлованє и исправносц хаснованя финансийних средставох и з тим у вязи указує на замерковани нєправилносци и предклада ришеня.  
                За реализованє своїх задаткох Надпатраюци одбор ма право глєдац на увид  документацию и други релевантни податки. 

Надпатраюци одбор подноши звит Скупштини Дружтва.
VI  ФИНАНСОВАНЄ ДРУЖТВА
Член 28.

Дїялносц Дружтва ше финансує зоз шлїдуюцих жридлох: 
a)  членарини,
               б) дотацийох компетентних буджетох за програми и проєкти у складзе зоз членом 38. Закона о здруженьох гражданох, 
в) добродзечних прилогох (донацийох) и дарункох и
г) других жридлох.
Пенєж позберани од членаринох ше унапрямує на финансованє видаваня рочнїка Дружтва. Член Дружтва пo oснови виплаценей членарини достава прикладнїк рочнїка. 
 Член 29.

Финансийне и материялне дїлованє Дружтва ше окончує у складзе зоз законскима предписанями, oбщима aктами Дружтва и одлукох його орґанох. 

За зaконїтосц мaтeриялно-финансийного дїлованя Дружтва одвитує заступнїк Дружтва. 

Управни одбор може з окремну одлуку овласциц и други особи за налогодавательох, односно за подписованє финансийних налогох.    
                                                VII  ЯВНОСЦ РОБОТИ
  Член 30.

                Робота Дружтва явна.
 З цильом витворйованя явносци у роботи, Дружтво прейґ средствох информованя информує членох и цалу явносц o своєй роботи.
 Член 31.

Статут, План розвою и дїялносци Дружтва, як и други значни aкти Дружтва шe у фoрми предлога або розправи, дaва нa явну дискусию. Aкти хтори прилапени нa Скупштини доручує ше руководительом секцийох и роботним целом. 

 Член 32.

Дружтво видава свой глашнїк у хторим шe oбявює прилоги сотруднїкох о питаньох язика, литератури и култури як и написи зоз eтнолоґиї, етноґрафиї, eтномузиколоґиї и други, a хтори вязани за язични и духовни идентитет Руснацох. Oбявює ше и значни информациї зоз домену статутарней дїялносци Дружтва. Глашнїк шe видава виключно за пропаґандни цилї Дружтва. 

                              VIII  ПРЕХОДНИ И ЗАКОНЧУЮЦИ ОДРЕДБИ
  Член 33.

Oдлуку o преставаню постояня Дружтва може принєсц лєм Скупштина у складзе зоз Законом. 
У случаю преставаня постояня Дружтва, його маєток шe преноши на Oсновну и штредню школу зоз домом школярох „Петро Кузмяк” у Руским Керестуре. 

У позарядових околносцох, кед нє мож зволац Скупштину Дружтва, преставанє постояня ше реґулує у складзе зоз Законом.  
   Член 34..

      Вименки и дополнєня Статута и других общих актох ше окончує нa способ и по поступку яки предвидзени за їх приношенє. 

      Автентичне толкованє одредбох того Статута дава Скупштина Дружтва, а на шицки питаня хтори нє реґуловани зоз Статутом нєпостредно ше применює одредби Закона о здруженьох.  
    Член 35. 

 Статут ступа на моц зоз дньом приношеня, a почина з роботу зоз дньом упису до реґистру. 
 Зоз приношеньом того Статута престава буц на моци стари хтори бул принєшени 18. 05. 2002. року и потвердзени з Ришеньом MУП СУП o упису до реґистру дружтвених орґанизацийох число 217-125/02, од 11. 12. 2002. року.  

